
Alle Zichnungen äm Bliëd 
se vum Untch Wolfgang

Wat hießt häi “licht Zegden”! 
Aonder Legd weallen uch kacken!

Gedonken af Noasaksesch 
 

Läw Tramiterliëser, 
 

wat wōr det norr fiur ë komēsch Johr 2020!? Ësi īnt hu mir noch näkëst erliëwt. 
Ët äs nea baold verfluëßen, awer ësi genä wässe mir noch net wä ët äm nächste weg-
tergohn widd. Īnt äs awer sächer: Dë Mäjntschhīt widd 2020 net esi baold vergië-
ßen. 

Alles feng um aonderen Ojnd der Wealt, irjendwo ä China, un. Änirscht huët ët 
eas net esi wirklich interessiert, wat dō passiert wōr. Ët wōr jo alles ësi färr ewēch... 

Awer wat wōr denn iwerhīft passiert?  
Wä villecht der Īn oder Aonder wieß, widd dō ä China, ësi wä fast alles wat 

krecht uch flecht än't Däppen geschmässen uch verpiutzt. Wat mir als beseanders 
äcklich uch zem Spoaën fajnden, äßt ëm ä China mät Genass. 

Ësi sen do uch eosgebackän Pladdermēs ën Spezialität, awer uch gefeallt Gür-
telgedärer (of nea mät evangelescher Feallung, oder knusprich Kiëwer, äs Ge-
schmackssach....).  

Īnt vun desen Delikatessen schengt mät enëm beseangders gefehrlichen Virus 
verdorwen gewiëst zë sen. Af jede Fall huët dī Schmaus enorm Konsequenzen ge-
huët. Well ëm ä China ësi onj bäënaonder liëwt uch Ener dem Aondern fast schiun 
af dëm Hīft heocht, huët sich dī Virus äm Nū wä verrafft verbrīde kennen. 

Wä vun der Tarantel gestochen, huët dë chinesesch Rejärung reagiert uch riesich 
Spidōler än norr zwië Wochen eos dëm Bodden gestampft.  

Eas äs derbä det Mell ofëbliwën, se mir doch gewunnt, dat bä eas esollär Pro-
jekter biblësch Zegtsponnen deuërn (...der Berliner Fleachhafen BER zem Bäspeall, 
oder uch norr ën īfach Autobahnbasteall….) 

Dë Chinese wasste awer waräm së ësi schniël baën mossten. Allkom fertig, 
wōren dä Spidōler uch schiu iwerfeallt. Well ët dō leichter äs wä bä eas, worden uch 
glech gaonz Stiëdt uëfgespärrt uch dë Legt än ärë Wunungen ägespärrt.  Ësi äst hīßt 
ëm dron Quarantän.  

Ët wōr awer schiun zë spēt. Durch eas globalisiert Wealt, wōr der Virus, dī Corona 
oder uch Covid 19 hess, schiun än der gaonzen Wealt eangderwiëchs. 

Än Italien, Spanien awer uch Fronkrech huët dī sich gaonz rasant verbrīt...viel-
lecht well dë Legt dō ësi geseallich sen, sich vill dräcken uch erämpussieren? 

Af jedë Fall, dë Belder eos dë Spidōlern hun ës ësi kriëftich erfehrt, dat schless-
lich uch bä eas dët gaonz Liëwen eruëfgefuëren word uch mir derhīm heoche moss-
ten. Komësch, ësi geat wä nemest hatt deamols erämgemellt oder protästiert. Äm 
Gejentīl: Mër wōren geschockt uch wä parallisiert. Ëm keangd mät eas ësi geat wä 
alles maochen. 

Ongst huët ës ämniëwelt…. Instinktiv wasste mir uch schiun wat mër fiur dë 
Krīs eabedanjgt breochen....viur allem vill Klōpapär! Cha: Ongst wirkt jo bekaontlich 
irjendwä uëffährend, wat natürlich zea enëm vermihrten Klōpapärkonsum fährt. 
Alsi, net sich äng glech lastich maochen, ët äs wärrlich esi! 

Af īst hatt sich eas Liëwen verändert: Dë Strōße läddich, alles idyllesch reahich, 
alles hemlijjer, nichë mih Hektik, siguër dë Laft wōr klōrer wä sonst, mër sen zesum-
megereackt, hun ës Zegt viurënaonder geniun....ët wōr fast wä fräher än dë geaden, 
aoldë Zegten. 

Dët wä wald Konsumieren, Äkīfen bäs dë Tasch zerrēßt (Shoppen af Noasak-
sesch), Stress, Erämmrennen uch jedëm Porrel dë Uğen eostriëde wōr af īst gestoppt. 
Ëm wōr halt ägëspärrt uch wasst net wä et wegtergoh widd.  

Nō kurzer Zegt hun dron allen dë Sport fiur sich entdäckt; Joggen, Bizikel fuëh-
ren. Norr äm irjendwä ereoszëkun, net well ëm beviur eabëdanjgd beseangders 
sportlich wōr. Zeliëtzt gaof ët nīrest nichë mih Plätzchen wo ëm elīn se keangdt.   

Änzwäschen mosst dë Rejärung wedder alles Schrätt fiur Schrätt zeräckniën 
uch lūfe lossen, äm dë Wirtschuft net gaonz zë ruinieren.  

Mër messen nea zwor mät Mask erämrennen, uch ës dë Hojnd  u jedem Äk des-
infizieren, bäs mër iwër de Hojnd mih Alkohol konsumiert hun, wä um Owend fiur 
der Glotz, awer mër maochen ët äng noch gärn. Bäs af ë puër "Eaglīwijen" schätzë 
mër eas Geseangdhīt, well mër es īfach net infizieren mechten.  

Siguër erämrīsen kenne mër weddër, zwor nemi gladd esi färr ëwēch, awer 
daot maochë mër ësi eosgīwich bäs datt alles iweraol wedder ësi iwerfeallt äs, dat 
dër Virus jubiliert uch ës dë Geseangdhit ruiniert. 

Net norr daot: Ët gidd līder uch noch, wä gesōt, vill eaverneaftich Vūlk af desër 
Wealt, daot nichë Räcksicht kennt und mīnt ët mess für sengen faolschen Egoismus 
demonstrīren… 

Cha, cha....det Johr wōr ë beseangder Johr! Der Corona-Zirkus widd ës sächerlich 
uch noch nechst Johr erhaoldë blēwen. 

Dët Durchënaonder wat etzt härrscht widd vermeadlich noch chaotëscher, well 
nea uch noch äng mih mīnen së mißten eabedanjt rebellieren uch är persönlich 
Froahīt iwwer alles Aondert stealpen... 

Desër rosendijjer Wealt feallt ët eanändlich schwer verneaftich zë blēwen uch 
äst eos desër Krīs zë lieren: Mät Räcksicht af sech uch dë Aondern, dët Liëwen noa zë 
entdäjken uch zë gestaolden. Munchmōl äs Wenijjer gaonz īfach mih! 

Ët kit zwor siwäsi alles wä ët kit, däräm soat stark uch maocht fiur ech dët Biëst 
dreos uch blēwt viur Allem geseangdt! 

Enën hieschen, besännlichen Chrästdaoch uch ë geadën Rutsch än‘t hoffentlich 
liëtzt Corona-Johr 2021 wäjntscht ich  
Ir Tramiter  

Urlef 2021

Corona 
 
Kriunen, des Perl vum Siwenberjer Laond, 
Äm Mättelaolter Corona wurd genaont. 
Entstaonden af ëm Platz, wō ë Keneng vergaoß seng Kriun, 
Wōr ët beremt åls Haondelsplatz zemlich baold schiun. 
Dë Hīmet vum griußen Johannes Honterus, 
Äs nea - oh Groal - der Numen vun ëm Virus! 
Und der nästnätzich Golan1 uch Bitjerr, 
Iwer Nuëcht word easës Liëwens Härr! 
Net nor bliw Dinkelsbühl läddich det Johr, 
Guër moncher most verzichten af dë Hīmet guër: 
Nix Mediascher Treff oder Weinfest 
Nix Karpaten Tour oder Mount Everest, 
Weallt tea iëssen än Hermëstadt oder Düsseldorf ën friptură2, 
Mest tea äntriëden cu masca pe figură!3 
Nor mät dem halwijen Gesicht la nimereală4 
Wä weallt tea Dich dean la gagici cu vrăjeală?5 
Uch deng Adress tea mest af enër List nea lossen- 
Daot erännert mich doch sihr und dë aold Genossen. 
Tja ihr Legt, dë Zegden sen net leicht, 
Awer nirëst ëm nea kaon eosweicht. 
Doch huët Courasch, ihr Legt, ët äs nichen Frōğ, 
wat uch ängdën kit - daot schaffen mër uch noch! 
 
Arno Gündisch 
1 Golan = (rum.) Nichtsnutz 
2 friptură = (rum.) Braten,  
3 cu masca pe figură = (rum.) mit Mund und Nasen-Schutz 
4 la nimereală = (rum.) rein zufällig 
5 la gagici cu vrăjeală = (rum.) schöne Frauen anmachen

De Noa Zegt 
 
Dë Verstaond hu mir verliuhren 
un ë Wealt dä eas bestämmt 
wat äs richtig ze verihren, 
äm zë sen än ärem Sänn. 
 
Ësi mir gliwë wat mër sellen, 
drehn ës nor äm Krīs eräm; 
Messen ës äjng mih bëellen, 
zë vergiëßen dët Waräm. 
 
Dë Verneaft äs eosgeziuğen, 
Së spuërt sich nōzëdinken: 
Wat äs wohr, wat äs verliuğen, 
siel ëm doch noch äst bedinken? 
 
Durch't Gebroaßël vu Gedonken 
dët Vergiëßen widd ës drohn 
viur ë'n noaën hiuhën Blonken, 
af diëm ë Lächt widd stohn. 
 
Ët äs dët Lächt dër noaën Zegt, 
dä alles widd zerdremmern; 
Der īnzich Wiëch dī äst bedegt 
Äs äm Gīst ewēch zë rennen. 
 
Günther Schuster 
 (Oktober 2020) 

Dë saksesch Villa 
 
Åls Kängd oft tät ech waondern, 
vun enëm Bäsch uch enëm Rēch zëm aondern. 
Guër vill Pflaonzen uch Woild ech derbä saoch, 
Awwer uch ën Villa, daot wōr interessant geneach: 
Guër aold Meuërn, mät Ockergiël bestrichen, 
Vun dër Zegt uch dem Wädder schiun gaunz verblichen, 
Erziëhlen dennich vun ër aonderen Zegt, 
wä des Villa beliëwt wōr vun gor villë Legt: 
Adrett Damen, äm eleganten Klīd, 
Beglīt vun Härren äm Unzeach  
Oder jajërësch äm Stīl, 
Mät Delikatessen gedäckt äs der Däsch, 
Uch Weng vum Caspari oder Ambrosi 
Healt dë Gemäter fräsch! 
Speter äm Owënd erklanjgt ën Klavier, 
Ën Stämm fēt un zë sanjen, 
Erfräscht Sihl uch Härzen sihr. 
Tea gūldich Zegt, wo bäst tea gebliwwen? 
Än nichër Chronik tea wirst geschriwwen; 
Mër sähn deng aold Meuërn, dä baold wärden fallen, 
Deng Härren sen ewēch, uch nemëst widd dech afsteallen! 
 
Arno Gündisch

Dë Sann iwwer Medwesch 
 
Dinken ech åls Kängd zeräck, iwwer munchëm Schiuljohr 
Erschin ët mir åldihst, åls ow dë Sann wōr 
Mät eas gnädijer, teocht ës än ä fengem Gūld, 
Of af dem Tramiter oder dem Greweln - ålles word eas hūld. 
Der aold Glaonz schin af dem griußen Birëbūm äm Guërten, 
diën ech äng änirscht saoch, bä ållen den Eosfläjen uch Fuërten. 
Der defblō Hemmel braoch sich ä sengem Hūlz, 
Und schin dro wedder af dem Nutschenbūm vum aolden Schulz. 
„Loss der Zegt, meng Kängd“ schin det Lächt mir zë sōn, 
„Uch wonn tea eagëdealdich bäst, ech kaon dich geat verstohn“. 
Des Sommer erschinen mir ohnen Onjgd, 
Doch oje, guër schniëll widd erwuësän det Känjgd! 
Der Birëbūm wurd morsch uch kaputt än enem Johr, 
Der Schulz äs diud uch loat begruëwen nea vill Johr, 
Uch der Nutschenbum - wi wīß, wat eos diëm īst word, 
Det Lächt äs uch verschweangden - 
O weh - wat maochen mir norr? 
 
Arno Gündisch 

Stress um Telefon 
 
Äs ëm krinklij hetzëdåch 
und derza zem Fachoorzt mess, 
nå, me Läwer, låss der sōn, 
bäs ëm dor kitt, äs't ë Stress! 
 
Denn, wä jeder et jo wieß, 
ohnen ën Termin lieft näst, 
uch wonn ta mienst vun der sälwst, 
dått te schär um Leetzte bäst! 
 
Wonn ëm endlich dro emol 
durchkunn äs um Telefon, 
hiërt ëm iërscht vum åndern Ånjd 
ën zoort Stämm det Foljend son: 
 
"Se Sä Kassëpatient, 
dräcke Se åf 1 emol. 
Wonn Är Fall ën Nietfåll äs, 
dräcke Se åf 2 zweemol. 
 
Se Sä åwwer P-Patient 
äs de richtij Ziffer 3." 
(Wässt Ir, angder aas gesot, 
äs dess Liedung änjde fråe.)

Dräckt ëm naa iefåch åf 1, 
äs ëm åf der Ställ entsåtzt, 
denn ëm hiërt norr ennen Ton, 
wä ëm ahne kån: - Besåtzt! 
 
No dem zwinzijste Versack 
äs ëm echt genärvt dervun 
und rofft voler Hofnung ën 
åndern Fachkollejen un, 
 
wo ëm wedder voler Wat 
ålles mätmåcht wä zevuer: 
Klingeln, woorten, dro - Besåtzt! 
Scherrle keent ëm se naa guër! 
 
Wonn ëm dett hot mätgemåcht, 
dinkt ëm un dä frährij Zet, 
wo ëm nichen Telefon 
fuer Terminer brocht wä het. 
  
Ëm fahr än de Stådt zem Oorzt, 
såß zwor vill mih wä ën Stangd; 
gåw't de richtij Medizin, 
woord ëm miestens uch gesangd! 
 
Hans Otto Tittes (geschriwwen äm 
Schiëßburjer Dialekt)

Der Studiert uch dër Diut 
 
Der Diut heocht fiur der Stadtmeoër uch wuërt. Ën Studierter kit verbä, sätzt sich zea ëm uch froocht: "Wat maochst tea hä?" Der Diut aontfert: "Ech gohn nea än de Stadt uch 
hiulë mër 100 Mänjtschen." Der Studiert rennt draf än dë Stadt uch krēscht hystērësch eräm: "Der Diut widd kun uch 100 Mänjtschen mätniën!" Draf rennen allë Mänjtschen 
panësch än är Hēser, uch spärrë sich fiur vill Wochë än. 5000 Mänjtschën stärwen. Als der Studiert dë Stadt verlesst, heocht der Diut äng noch dō uch der Studiert tarrt ën 
zornig un: "Tea wūlst 100 Mänjtschen hiulen, ët wōren awer 5000!" Der Diut aontfert reahch: "Ech hun 100 gehiult, Aoldën uch Kronken, wä jed Wōch. Dën Rest huët dë 
Ongst gehiult, fiur dä tea veraontfertlich bäst!" 

Richtij iwwerloocht 
 
En Lihrerän, nemmi glått jang, 
emol än Detsch frooğt än de Klåss, 
well Zetform äs der foljend Såtz: 
"Ech bä' sihr stråmm!" - Dråf mät Genåss 
  
åntwert der Misch: "Fraa Lihrerän, 
der Steff uch ech, mir ållebied 
behieften, dått än desem Fåll 
et äs gewäss Vergångenhiet!" 
 
Hans Otto Tittes  
(geschriwwen äm  

Schiëßburjer Dialekt)

Dä nästnätzich Noberännen 

Det Palenzirr uch det Pitrolëschmai woren Noberännen, kanjden sich awer net eoststohn. Äm ë jēd Klenëget gaof ët Zoff: Iest kreht der Kokesch vum Zirr ze stårk, iest berrelt 
dë Keah vum Mai zë hesich, iest grunzt det Schweng vum Zirr zë saprich uch weder iest sung det Mai faoltsch wä en hīser Krō. Ållebīd hådden së ën Mel wä ën Scheiër! 
Un ëm Dauch kūmen sä sech um Zeong weder än dë Wall. Det Zirr griff det Mai direkt un: 
"Hīr hier, tea Lädder, säch end kīf der noa Fiurheng, dänn durch dä ålden kūn ech ålles sähn, wä tea ët mät denjem Mūn dreifst. Schummen sīlst të dech, Schämpes, wat të 
bäst!" 
"Nea hīr awer tea mir zea, aold Gorr, wåt të bäst: Wohär wällt tea daot iwerhīft wässen, denn eas Hēf trännen jo däck Meuërn. Oder kaon ët sen, dat tea dech durch dën 
Guërten uschlechst!? Pass af, wonn ech dech īst erwäschen, brechen ech dir ållëbīd Fess end schlōn dër uch ållën Zonjd eos!" 
"Mauch der nichen Sorjen", lacht dët Zirr, "ech hun menjen Spion af dëm Daoch. Ech räcken nor ën Daochzäjjel zër Segt, dro kaon ech ållës sähn. Vun dohär kängt ech dir 
locker uch ën Iemer hieß Wåsser af daot prostich Hieft schidden. Nor, dåt`tet wießt!" 
"Esi, esi", ducht det Mai nō. Dro feng et un zë grinsen: "Åch, wießt tea wåt, tea stänkich Ballutsch - oder Putzëgedähr, wä dë Klischiëlker sōn: Ech dinken, ët wēr hechst Zegt, 
dåt tea dir noa Uğëgläser kīfst!" 
"Uch, waräm, wunn ëm frōğen derf", äzt daot Under. 
"Amwåt dī, mät diëm ech ët dreiwen - wä tea sōst - net meng seangdern deng Maon äs, aold Häx, wat të bäst!" Dro låcht ët sech än`t Fēstchen und plätscht dë Dirr zea.  
 
Ägescheackt vum Martin Lienert

En geat uch geseangd Noa Johr 2021!


